
Laqgħa Nru 49
It-Tnejn, 25 ta’ Novembru, 2024







Il-Kumitat iltaqa' fil-Parlament, il-Belt Valletta, fl-4.48 p.m.







MINUTI

Il-Minuti tal-Laqgħa Nru 48, li saret fl-14 ta’ Ottubru 2024, ġew ikkonfermati.

IĊ-CHAIRPERSON (Onor. Michael Farrugia): Ngħaddu għat-tieni item fuq l-aġenda.


[bookmark: _Hlk139284094]ABBOZZ TA’ LIĠI LI JEMENDA LIĠIJIET VARJI DWAR IS-SERVIZZI VETERINARJI U T-TRATTAMENT XIERAQ TAL-ANNIMALI 

VARIOUS LAWS RELATED TO VETERINARY SERVICES AND ANIMAL WELFARE (AMENDMENT) BILL

Skont riżoluzzjoni fis-Seduta Nru 269 tat-Tlieta, 29 ta’ Ottubru 2024, il-Kumitat iltaqa’ biex jikkonsidra dan l-Abbozz ta’ Liġi.

IĊ-CHAIRPERSON: Insejjaħ lill-Ministru għall-Agrikoltura, is-Sajd u d-Drittijiet tal-Annimali. Klawsola 2.


Klawsola 2 - Emendi għall-Att dwar is-Servizzi Veterinarji. Kap. 437.

Clause 2 - Amendments to the Veterinary Services Act. Cap. 437.

ONOR. ANTON REFALO (Ministru għall-Agrikoltura, is-Sajd u d-Drittijiet tal-Annimali): Klawsola 2 tintroduċi l-emendi għall-Att dwar is-Servizzi Veterinarji. Kap. 437.

IĊ-CHAIRPERSON: Hawn rimarki? (Onor. Membri: No) Il-mistoqsija hi klawsola 2. Dawk favur? (Onor. Membri: Aye) Dawk kontra? Agreed.

Klawsola 2 għaddiet nem. con. u ġiet ordnata biex issir parti mill-Abbozz ta’ Liġi.






Klawsola 3 - Emenda tal-artikolu 25 tal-Att prinċipali.

Clause 3 - Amendment of article 25 of the principal Act.

ONOR. ANTON REFALO: Klawsola 3 temenda l-artikolu 25 tal-Att prinċipali biex il-kliem ", wara konsultazzjoni mal-Kap tal-Laboratorju Veterinarju Nazzjonali," jiġu mħassra.
IĊ-CHAIRPERSON: Hawn rimarki? L-Onor. Janice Chetcuti.

ONOR. JANICE CHETCUTI: Aħna rajna l-emendi kollha tal-Abbozz ta’ Liġi. Tkellimna mal-Kunsill tal-Kirurgi Veterinarji biex naraw jekk kellhomx xi problema bi kwalunkwe ħaġa li qiegħda tiġi riferuta hawnhekk u, għalkemm ma kenux raw l-Abbozz ta’ Liġi qabel, wara li għaddejnihulhom ma sabu l-ebda problema. Ladarba m’hemmx problemi aħna bħala Oppożizzjoni nħossuna komdi li nibqgħu għaddejjin bl-emendi msemmijin hawnhekk. 

IĊ-CHAIRPERSON: Ministru, milli nista’ nifhem, jekk jien żbaljat nitolbok tikkoreġini, hemm xi wħud mill-emendi li huma in linea mad-Direttivi tal-Unjoni Ewropea. 

ONOR. ANTON REFALO: Kollha. Dawn l-emendi qegħdin isiru minħabba li qegħdin f’infringement tad-Direttivi u ma nistgħux nibdluhom għaliex diġà bgħatna kopja l-Unjoni Ewropea.

IĊ-CHAIRPERSON: Kollox sew. Hawn iktar rimarki? (Onor. Membri: No) Il-mistoqsija hi klawsola 3. Dawk favur? (Onor. Membri: Aye) Dawk kontra? Agreed.

Klawsola 3 għaddiet nem. con. u ġiet ordnata biex issir parti mill-Abbozz ta’ Liġi.


Klawsola 4 - Emenda tal-artikolu 26 tal-Att prinċipali.

Clause 4 - Amendment of article 26 of the principal Act.

ONOR. ANTON REFALO: Klawsola 4 temenda l-artikolu 26 tal-Att prinċipali biex il-kliem ", wara konsultazzjoni mal-Kap tal-Laboratorju Veterinarju Nazzjonali," jiġu mħassra.

IĊ-CHAIRPERSON: Hawn rimarki? (Onor. Membri: No) Il-mistoqsija hi klawsola 4. Dawk favur? (Onor. Membri: Aye) Dawk kontra? Agreed.

Klawsola 4 għaddiet nem. con. u ġiet ordnata biex issir parti mill-Abbozz ta’ Liġi.


Klawsola 5 - Emenda tal-artikolu 27 tal-Att prinċipali.

Clause 5 - Amendment of article 27 of the principal Act.

ONOR. ANTON REFALO: Klawsola 5 temenda l-artikolu 27 tal-Att prinċipali biex il-kliem ", wara konsultazzjoni mal-Kap tal-Laboratorju Veterinarju Nazzjonali," jiġu mħassra.

IĊ-CHAIRPERSON: Hawn rimarki? (Onor. Membri: No) Il-mistoqsija hi klawsola 5. Dawk favur? (Onor. Membri: Aye) Dawk kontra? Agreed.

Klawsola 5 għaddiet nem. con. u ġiet ordnata biex issir parti mill-Abbozz ta’ Liġi.


Klawsola 6 - Emenda tal-artikolu 43 tal-Att prinċipali.

Clause 6 - Amendment of article 43 of the principal Act.

ONOR. ANTON REFALO: Skont il-liġi eżistenti kirurgu veterinarju li jiġi minn barra jrid jipprovdi evidenza li eżerċita l-professjoni tiegħu mill-inqas sena matul l-aħħar għaxar snin. Din issa se tispiċċa għaliex ma teżistix fl-Istati Membri tal-Unjoni Ewropea. 

IĊ-CHAIRPERSON: Hawn rimarki? L-Onor. Toni Bezzina.

ONOR. TONI BEZZINA: Qed nifhem li dan ir-requirement mhux se jkun fuq il-Maltin meta jmorru barra lanqas.

ONOR. ANTON REFALO: Le, fuq il-Maltin m’hemmx rekwiżiti.
IĊ-CHAIRPERSON: L-Onor. Toni Bezzina.

ONOR. TONI BEZZINA: Qed nistaqsi għaliex ċerti professjonijiet, fosthom il-periti, trid tkun ilek ammont ta’ snin taħdem biex tieħu l-warrant. Ma nafx fil-każ ta’ tobba u avukati ...

IĊ-CHAIRPERSON: Fil-każ ta’ tobba għandek sentejn biex tieħu l-warrant. 

ONOR. TONI BEZZINA: Fil-każ tal-veterinarji m’għandix idea, imma l-importanti li din tkun like with like, japplika l-istess kemm għall-barranin u kemm għall-Maltin.

ONOR. ANTON REFALO: Qed inneħħu l-legal barriers li hemm. 

IĊ-CHAIRPERSON: Is-Segretarju Parlamentari Alicia Bugeja Said.

ONOR. ALICIA BUGEJA SAID (Segretarju Parlamentari għas-Sajd, l-Akwakultura u d-Drittijiet tal-Annimali): Preżentement biex veterinarju Malti jmur jopera barra mill-pajjiż irid ikollu l-warrant. Il-warrant ta’ veterinarju Malti ġol-Italja pereżempju jiġi aċċettat. Jekk jiġi veterinarju Taljan jaħdem Malta bħalissa, bil-liġi kif inhi, hemm ħafna legal barriers kif qal il-Ministru li huwa kontra l-freedom of movement tal-Unjoni Ewropea.

IĊ-CHAIRPERSON: Naħseb li qed jipprova jgħid l-Onor. Bezzina huwa dan. Jekk wieħed li hu barrani jrid sena biex iġib il-warrant, fil-każ ta’ Malti l-istess, irid sena wkoll meta jmur barra? 

ONOR. ANTON REFALO: Issa m’għadux dak ir-rekwiżit ta’ sena. Se tispiċċa. 

ONOR. TONI BEZZINA: Se titneħħa.

IĊ-CHAIRPERSON: Se titneħħa għal kulħadd. 

Iktar rimarki? L-Onor. Janice Chetcuti.

ONOR. JANICE CHETCUTI: Biex inkunu ċari, dan l-abbozz qiegħed jitlob li dak li huwa mitlub mill-Maltin barra minn Malta jiġi l-istess ovvjament għall-barranin li jiġu Malta. 

ONOR. ANTON REFALO: Aħna parti mill-Ewropa.

ONOR. JANICE CHETCUTI: Eżattament. U għandna freedom of movement. Hija xi ħaġa legali.

ONOR. ANTON REFALO: Aħna konna qegħdin nagħmlu l-barriers ...

ONOR. JANICE CHETCUTI: Aħna ridna biss li nserrħu rasna mal-veterinarji tagħna. 

IĊ-CHAIRPERSON: Milli qed nifhem il-punt huwa kjarifikat. Nirringrazzjakom talli qajjimtu l-punt. 

Il-mistoqsija hi klawsola 6. Dawk favur? (Onor. Membri: Aye) Dawk kontra? Agreed.

Klawsola 6 għaddiet nem. con. u ġiet ordnata biex issir parti mill-Abbozz ta’ Liġi.


Klawsola 7 - Emenda għall-Att dwar it-Trattament Xieraq tal-Annimali. Kap. 439.

Clause 7 - Amendment to the Animal Welfare Act. Cap. 439.

ONOR. ANTON REFALO: Din il-klawsola tintroduċi Taqsima II li temenda l-Att dwar it-Trattament Xieraq tal-Annimali.

IĊ-CHAIRPERSON: Hawn rimarki? (Onor. Membri: No) Il-mistoqsija hi klawsola 7. Dawk favur? (Onor. Membri: Aye) Dawk kontra? Agreed.

Klawsola 7 għaddiet nem. con. u ġiet ordnata biex issir parti mill-Abbozz ta’ Liġi.


Klawsola 8 - Emenda tal-artikolu 45 tal-Att prinċipali.

Clause 8 - Amendment of article 45 of the principal Act.

ONOR. ANTON REFALO: Din il-klawsola temenda s-subartikolu (1) tal-artikolu 45 tal-Att prinċipali. Peress li bħalissa l-Kummissarju għall-Ħarsien tal-Annimali trid toqgħod tfittex hi fis-sentenzi jew digrieti tal-qorti liema huma dawk il-persuni li l-qorti ordnat li isimhom jitniżżel fir-reġistru ta’ persuni mixlija b’reati kontra l-Att, illum se nagħmlu obbligu li l-Qorti tordna lir-Reġistratur tal-Qrati Kriminali u Tribunali sabiex javżaw lill-Kummissarju bid-deċiżjoni li timponi tali projbizzjoni. Jista’ jkun hemm jew sentenza jew digriet. Jista’ jkun digriet proviżorju li jgħid li sakemm tinqata’ l-kawża l-persuna ma tistax iżżomm annimali, allura dak huwa digriet li qiegħed jirregola l-proċeduri li għandu wkoll jiġi nnotifikat ukoll lill-Kummissarju. Imbagħad jista jkun hemm sentenza finali li wkoll trid tiġi nnotifikata.

IĊ-CHAIRPERSON: Hawn rimarki? L-Onor. Janice Chetcuti.

ONOR. JANICE CHETCUTI: Qegħdin ngħidu li pendente lite jista’ wkoll ... 

ONOR. ANTON REFALO: Joħroġ digriet.

ONOR. JANICE CHETCUTI: Jiena meta ġieli ma naqbilx tafu li ngħidilkom, però nemmen li din hija xi ħaġa tajba ħafna, hija build-up anke fuq l-emenda li daħħaltu s-sena l-oħra. So this is the way forward u ma nistax ma ngħidilkomx prosit.

ONOR. ANTON REFALO: Għall-inqas lill-Kummissarju ma nagħmlulhiex ħajjitha diffiċli.

ONOR. JANICE CHETCUTI: U tkun aktar faċli li wieħed jidentifika li dan il-culprit ma jistax iżomm annimali. Xi kultant, kif diġà rajna, kellna sitwazzjonijiet fejn bniedem jinstab ħati ta’ reat kontra l-Att dwar it-Trattament Xieraq tal-Annimali, jgħaddi ftit żmien u jerġa’ jġib l-annimali.

ONOR. ANTON REFALO: Issa għamilna reġistru apposta għal dawn in-nies. 

ONOR. JANICE CHETCUTI: Prosit. Jien nemmen li hija xi ħaġa tajba ħafna.

IĊ-CHAIRPERSON: Nifhem li hemm qbil. Il-mistoqsija hi klawsola 8. Dawk favur? (Onor. Membri: Aye) Dawk kontra? Agreed.

Klawsola 8 għaddiet nem. con. u ġiet ordnata biex issir parti mill-Abbozz ta’ Liġi.

Klawsola 1 u t-Titolu għaddew nem. con. u ġew ordnati biex isiru parti mill-Abbozz ta’ Liġi.


IĊ-CHAIRPERSON: Il-Ministru Anton Refalo.

ONOR. ANTON REFALO: Sur President, nipproponi li Kumitat jawtorizza lill-Iskrivan tal-Kamra biex jikkoreġi xi żbalji tal-ortografija, jagħmel ir-rinumerazzjoni meħtieġa u xi emendi żgħar li jista’ jkun hemm bżonn.

IĊ-CHAIRPERSON: Hawn qbil? (Onor. Membri: Iva)

Il- Kumitat qabel li jawtorizza lill-Iskrivan tal-Kamra biex jikkoreġi xi żbalji tal-ortografija, jagħmel ir-rinumerazzjoni meħtieġa u xi emendi żgħar li jista’ jkun hemm bżonn.

Il-Kumitat qabel ukoll li l-President tal-Kumitat għandu jirrapporta lill-Kamra li l-Abbozz ta’ Liġi msejjaħ “Att sabiex jemenda liġijiet varji dwar is-servizzi veterinarji u t-trattament xieraq tal-annimali” għadda mill-istadju tal-Kumitat mingħajr emendi.

Fil-5.01 p.m. id-diskussjoni fi stadju ta’ Kumitat ta’ dan l-Abbozz ta’ Liġi ġiet konkluża u l-Kumitat aġġorna.

